
					Gwirwyd y dudalen hon


Ond pan fo'r storm yn rhuo'n groch,

A'r Caribî gan fellt yn goch,

Daw Barti Ddu

A'i forwyr lu,

Yn ei felyn gap gyda'i bluen goch.



Ac o fynwent fawr y dyfnfor gwyrdd

Daw llongau Ysbaen a'u capteiniaid fyrdd,

Hen forwyr 'Sbaen

I ffoi o'i flaen

A'u hwyl ar daen dros y dyfnfor gwyrdd.



A chreithiau glas ar eu hwyneb gwyn,

A rhaff am lawer i wddf yn dynn;

Yn welw ac oer

Yng ngolau'r lloer,

A chreithiau i gledd ar eu hwyneb gwyn.



A chlywir uwch rhu y gwynt a'r don,

Y pibau mwyn a'r lleisiau llon:

"Bar-Bartholomew,

Bar-Bartholomew,

Ef yw ein llyw i hwylio'r don;

Bar-Bartholomew,

Bar-Bartholomew,

Ef yw ein llyw i hwylio'r don."

